सार्वजनिक पद धारण गरेका राष्ट्रसेवक-कर्मचारीहरूको आचारसंहिता, २०६८
१.  
प्रस्तावनाः
 सार्वजनिक कार्यसम्पादन तथा सेवाप्रवाहमा संलग्न राष्ट्रसेवक-कर्मचारीहरूको आचरण र व्यवहारले सार्वजनिक क्षेत्रको समग्र संस्कृति प्रतिविम्बित गर्दछ । यसमा सामाजिक मूल्य, मान्यता र सङ्गठनको आदर्श गाँसिएको हुन्छ । सेवाग्राहीले सेवा प्रदायकबाट सम्मानपूर्वक सेवाको अपेक्षा राख्ने भएकाले सार्वजनिक क्षेत्रमा कार्यरत राष्ट्रसेवकहरूको आचरण सदाचारयुक्त, सकारात्मक, सहयोगी, सेवामुखी र सुसंस्कृत हुनु आवश्यक हुन्छ । यो सभ्य, सामर्थ्ययुक्त र गुणात्मक  समाजको परिचायक हो भने सुशासनको प्रारम्भिक सूचक पनि हो ।
राज्यकोषबाट पारिश्रमिक एवं सुविधा लिने सार्वजनिक जिम्मेवारी धारण गरेका निजामती कर्मचारी, सुरक्षा निकायका पदाधिकारी, शिक्षणसंस्थाका राष्ट्रसेवकहरू, सार्वजनिक संस्थानमा कार्यरत कर्मचारीलगायत सम्पूर्ण राष्ट्रसेवकहरूको कार्यसम्पादनको सिलसिलामा  गरिने व्यवहार र व्यक्तिगत आचरणमा अझ गुणात्मक सुधार गर्न र "सादा जीवन उच्च विचार", "सेवाग्राहीको सन्तुष्टि आफ्नो सफलता" र "सदाचारमा सन्तुष्टि" जस्ता संस्कार समग्र राष्ट्रसेवकहरूमा थप घनीभूत गर्नको लागि सार्वजनिक क्षेत्रमा कार्यरत निजामती कर्मचारी, सुरक्षानिकायका पदाधिकारी, वित्तीय क्षेत्र, शिक्षणसंस्था र सार्वजनिक संस्थानहरूलगायत राष्ट्रको ढुकुटीबाट तलब सुविधा प्राप्त गर्ने राष्ट्रसेवक तथा कर्मचारीहरूलाई लागू हुनेगरी नेपाल सरकारले यो आचारसंहिता स्वीकृत गरी लागू गरेको छ ।
२.
संक्षिप्त नाम र प्रारम्भः
२.१
यो आचारसंहिताको नाम "राष्ट्रसेवक-कर्मचारीहरूको आचारसंहिता, २०६८" रहेको छ ।
२.२
यो आचारसंहिता तुरून्त प्रारम्भ हुनेछ ।
३.
परिभाषाः
(क)
"राष्ट्रसेवक-कर्मचारी" भन्नाले नेपाल सरकारको राजस्वबाट तलव, भत्ता वा अन्य सुविधा लिने विभिन्न सेवामा कार्यरत प्रहरी, नेपाली सेना, शिक्षक, वित्तीय क्षेत्र एवं सार्वजनिक प्रतिष्ठान/ संस्थानका कर्मचारी, निजामती कर्मचारी र अन्य कर्मचारीसमेतलाई सम्झनुपर्दछ ।
(ख)
"सेवा प्रवाह" भन्नाले राष्ट्रसेवक-कर्मचारीले जनतालाई पुर्‍याउने सेवा र सुविधा सम्झनुपर्दछ ।
(ग)
"सेवाग्राही र सरोकारवाला" भन्नाले नेपाल सरकारको स्रोत साधनबाट सञ्चालित सार्वजनिक कार्यालय/निकाय/संस्थाहरूमा सेवा लिन आउने व्यक्ति सम्झनुपर्दछ ।
४.
पदीय आचरणः 
क) 
राष्ट्रसेवक-कर्मचारीले आफ्नो पदीय जिम्मेवारी पूरा गर्दा र आफू कार्यरत संस्थाको कार्य जिम्मेवारी निर्वाह एवं तोकिएको सेवाप्रवाह गर्दा गराउँदा सदैव राष्ट्र र बृहत्तर हितलाई ध्यान दिई राष्ट्रभक्तिलाई आत्मसात् गर्नुपर्दछ । आफ्नो कार्यसम्पादन गर्दा र गराउँदा राष्ट्रिय नीति, कानुन, सार्वजनिक हित र प्राथमिकताको अधीनमा रहनुपर्नेछ ।
ख) 
प्रत्येक राष्ट्रसेवक-कर्मचारीले आफ्नो कर्तव्यपालनाको प्रयोग विना डर, मुलाहिजा र पक्षपातरहित रूपमा गर्नुपर्नेछ । कर्तव्य पालना गर्दा कार्यसम्पादन गर्ने गराउने सिलसिलामा दक्षता, प्रभावकारिता, नियमितता र मितव्ययितालाई दृष्टिगत गर्नुपर्नेछ ।
ग) 
राष्ट्रसेवक-कर्मचारीले नेपाल राष्ट्र, नेपाली जनता तथा सरकारप्रति बफादार रही आफ्नो सेवाको मर्यादा र गरिमामा आँच पुग्ने गरी कुनै काम नगर्न र हुन नदिन सचेष्ट रहनुपर्नेछ । साथै पदीय धाक, रवाफ र आडम्बर प्रदर्शन गर्नु हुँदैन ।
घ) 
सबै राष्ट्रसेवक-कर्मचारीले आफ्नो कार्यविवरणअनुरूपका कार्यसम्पादन गर्नुपर्नेछ । आफूले सम्पादन गर्नुपर्ने काम तदारुकताका साथ समयमै गर्नुपर्दछ । आफू वा आफ्नो कार्यालयले गर्नुपर्ने काम पन्छाएर कर्तव्य पालनाबाट पछि हट्नु हुँदैन । यसैगरी आफूलाई नभएको अधिकार र क्षेत्राधिकारमा प्रवेश गरी कुनै पनि काम गर्नु गराउनु हुँदैन ।
ङ) 
राष्ट्रसेवक-कर्मचारीले आफ्नो पद तथा सेवालाई मर्यादित बनाउन सदैव सकारात्मक रहनुपर्ने तथा अरूको लागि अनुकरणीय हुने गरी सबैलाई शिष्ट तथा मर्यादित व्यवहार गर्नुपर्नेछ ।
५. 
सेवाप्रवाहः
क) 
राष्ट्रसेवक-कर्मचारीले आफूलाई सुम्पिएको जिम्मेवारी छिटोछरितो, कम खर्चिलो, पूर्ण र गुणस्तरीयरूपमा निर्वाह गर्नुपर्नेछ ।
ख) 
सेवाप्रवाह गर्दा अशक्त, वृद्ध, फरक क्षमता भएका, गर्भवती महिला वा सुत्केरी, बालबालिका, असहाय, विद्यार्थी, कमजोर वर्ग र टाढाका सेवाग्राहीलाई प्राथमिकता दिनुपर्नेछ ।
ग) 
सेवाप्रवाहका सिलसिलामा आफू कार्यरत कार्यालय/निकायले जारी गरेको नागरिक बडापत्र मनन गरी तदनुरूप कार्यसम्पादन गर्नु गराउनु पर्नेछ । कुनै कारणले समयमै काम सम्पन्न हुन नसक्ने भएमा वा सेवाग्राहीले चाहेको कार्यसम्पादन गर्न नसकिने वा नमिल्ने भए त्यसको आधार र कारणको जानकारी यथाशीघ्र सम्बन्धित सेवाग्राहीलाई दिनुपर्नेछ ।
घ) 
कार्यसम्पादन तथा सेवाप्रवाहको लागि उपलब्ध भौतिक सुविधा, मौजुदा साधन, इक्विपमेन्ट¸ मेसिनरी आदिको अधिकतम प्रयोग गर्नुका साथै त्यस्ता सामग्री चालु हालतमा राख्नुपर्नेछ ।
ङ) 
कुनै सेवाग्राहीको कार्यसम्पादनको क्रममा नेपाल सरकारको कुनै निकायमा रहेको कुनै जानकारी, विवरण आवश्यक पर्ने भएमा त्यस्तो जानकारी वा विवरण त्यस्तो कार्य सम्पन्न गर्ने कर्मचारीले आफ्नो कार्यालयमार्फत् नै मगाउने व्यवस्था गर्नुपर्नेछ ।
च) 
सेवाग्राहीलाई प्रदान गरेको सेवा वा सहयोगको तोकिएबमोजिम अभिलेख अनिवार्य रूपले राख्ने र समयसमयमा अद्यावधिक गर्नुपर्नेछ । तोकिएका निकायहरूलाई त्यस्तो अभिलेखको आधारमा समयमै विवरण वा प्रगति प्रतिवेदन पठाउनुपर्नेछ ।
छ) 
सेवाप्रवाहका सन्दर्भमा प्रक्रियागत जटिलता देखाएर सेवा अवरुद्ध नगरी सरलीकृत कार्यशैली अवलम्बन गर्न सचेष्ट रहनुपर्नेछ ।
ज)
प्रत्येक राष्ट्रसेवक-कर्मचारी तथा सार्वजनिक पदधारण गर्ने व्यक्तिले आफूले सम्पादन गरेको कामको जिम्मेवारी लिनुका साथै आफूलाई सुम्पिएको जिम्मेवारी इमान्दारीताका साथ गुणस्तरीय रूपमा सम्पन्न गर्नुपर्नेछ । आफूले सम्पादन गरेको कामको मात्रा, गुणस्तर र प्रभावको जवाफदेहीसमेत पदीय जिम्मेवारीअनुरूप लिनुपर्नेछ ।
६. 
सेवाग्राही तथा सरोकारवालासँगको व्यवहारः
क) 
राष्ट्रसेवक-कर्मचारीले जात, जाति, धर्म, भाषा, लिङ्ग, उमेर, राजनीतिक वा सामाजिक हैसियत, भौगोलिकता, राजनीतिक दृष्टिकोण, पहुँच वा सम्बन्ध, शारीरिक अवस्था, वैवाहिक स्थिति वा अन्य कुनै पनि आधारमा भेदभाव नगरी सबैलाई सम्मानका साथ उचित र समान व्यवहार गर्नुपर्नेछ ।
ख) 
सर्वसाधारणको सहज र प्रत्यक्ष पहुँच पुग्ने गरी सकेसम्म सरल र सहज भाषामा जानकारी तथा सल्लाह दिनुपर्नेछ । सकेसम्म सम्मानजनक र आदरार्थी भाषा प्रयोग गर्नुपर्नेछ । बोलिचाली, हाउभाउ र शारीरिक सङ्केतबाट सेवाग्राहीलाई अवहेलना र अपमानित गर्नु हुँदैन ।
ग) 
सेवाग्राहीलाई उपलब्ध वा सुसूचित गराउनुपर्ने तथ्याङ्क, सूचना वा जानकारी लुकाउनु हुँदैन ।
घ) 
नगदी कारोबार हुने ठाउँमा फिर्ता दिनुपर्ने रकम तथा प्रमाण शीघ्र उपलब्ध गराउनुपर्नेछ ।
ङ) 
सल्लाह-सुझाव सही तवरले बुझिने गरी दिनुपर्छ । गलत सुझाव तथा सल्लाह र गलत सेवाप्रदायक निकाय इंगित गर्नुहुँदैन ।
च) 
सेवाग्राही तथा सरोकारवालामैत्री व्यवहार गर्नुपर्दछ ।
 ७. 
संस्थागत मर्यादा र हितः
क) 
राष्ट्रसेवक-कर्मचारी आफू कार्यरत संस्थाको मर्यादा र हितप्रति सदैव सचेत रहनुपर्दछ ।
ख) 
आफू कार्यरत संस्थाको सुधार र सुदृढीकरणको लागि प्रयत्नशील रहनुपर्दछ ।
ग) 
सेवाग्राही वा सर्वसाधारण जनतामा आफनो कार्यालय, माथिल्लो निकाय र केन्द्रीय   निकायप्रति नकारात्मक भावना विकास हुने कुनै कुरा व्यक्त गर्न वा कुनै सूचना प्रवाह गर्नुहुँदैन । 
घ)
संस्थागत उद्देश्य प्राप्ति र सेवाप्रवाहमा सदैव ध्यान दिनुपर्दछ ।
८.
व्यक्तिगत आचरणः
क) 
राष्ट्रसेवक-कर्मचारीले आफूभन्दा माथिका कर्मचारीप्रति उचित आदरभाव देखाउनुपर्दछ र आफूभन्दा मुनिका कर्मचारीप्रति पनि सम्मानजनक व्यवहार गर्नुपर्दछ ।
ख)
राष्ट्रसेवक-कर्मचारीले आफूभन्दा माथिकालाई सम्बोधन गर्दा अनावश्यक उच्चआदरार्थी र परम्परागत राजकीय सामन्ती स्वभाव झल्कने भाषाको प्रयोग गर्नुहुँदैन ।
ग)
राष्ट्रसेवक-कर्मचारीले आफू मातहतकालाई सम्बोधन गर्दा हेयवाचक शब्दको प्रयोग गर्नु हुँदैन ।
घ)
अनावश्यक तडक भडक प्रदर्शन नगरी सकेसम्म "सादा जीवन उच्च विचार" को मान्यतालाई अवलम्बन गर्नुपर्दछ । आफ्नो पारिवारिक भोज, भतेर जस्ता नगरी नहुने कार्यलाई बढीभन्दा बढी मितव्ययी बनाउनुपर्नेछ । समाजमा शालीन, शिष्ट र सादा पहिचान कायम गर्ने प्रयत्न गर्नुपर्दछ ।
ङ) 
सच्चा राष्ट्रसेवकका रूपमा नैतिकवान्, सरल र स्वच्छ भई आ-आफ्ना सेवाप्रति जनविश्वास अभिवृद्धि गर्न सदैव प्रयत्नशील रहनुपर्दछ । 

च) 
आफनो पहुँच, सम्बन्ध र हैसियतको गलत प्रदर्शन गरी सहकर्मी, सेवाग्राही र समाजलाई प्रभावित पार्नुहुँदैन ।
छ)
राष्ट्रसेवक-कर्मचारीले अर्काको कुरा काट्ने, लगाउने र व्यक्तिगत फाइदाका लागि चाकडी र चाप्लुसी गर्नुहुँदैन ।
ज) 
निर्धारित समयमा सम्पत्ति विवरण पेश गर्ने, पेश्की बेरुजू भए फर्छ्योट गर्ने, बरबुझारथ गर्नेलगायतका फरफारक लिनेदिने कार्यमा सजग रहनुपर्दछ । 
झ)
महिला राष्ट्रसेवकप्रति शालीन र सम्मानजनक व्यवहार गर्नुपर्दछ ।
 ९. 
कार्यालयसमयमा कार्यालयसँग सम्बन्धित काम मात्र गर्नुगराउनु पर्नेः
राष्ट्रसेवक-कर्मचारीले कार्यालय समयमा कार्यालयको लागि निर्धारित स्थानमा रहेर कार्यालयको काम मात्र गर्नुगराउनु पर्नेछ । कार्यालयसमयमा कार्यालयको कामसँग असम्बन्धित व्यक्तिगत वा अन्य क्रियाकलापमा संलग्न हुनुहुँदैन । मातहतका कर्मचारीलाई पनि कार्यालयको कामसँग असम्बन्धित कार्य गर्नबाट नियन्त्रण गर्नुपर्दछ ।
तर कार्यालयको काममा बाधा नपर्ने गरी सार्वजनिक क्षेत्रमा सञ्चालित विश्वविद्यालय वा सार्वजनिक क्षेत्रमा तालिम/प्रशिक्षण सञ्चालन गर्ने प्राज्ञिक वा शैक्षिक संस्था र सार्वजनिक जानकारी दिनुपर्ने अवस्थामा सम्बद्ध अन्य संस्थामा आफ्नो पेशा वा कार्यसँग सम्बन्धित विषयमा पूर्वस्वीकृति लिई प्रशिक्षण दिन बाधा पर्नेछैन ।
१०. 
आर्थिक अनुशासन र सदाचारिताः
क) 
राष्ट्रसेवक-कर्मचारीले आफ्नो कामकारबाही आर्थिक रूपमा मितव्ययी तथा किफायतपूर्वक गर्नुपर्नेछ । 

ख) 
आफू वा आफ्नो परिवारका सदस्यबाट समेत सरकारी कोष वा सरकारी वा सार्वजनिक सम्पत्ति हिनामिना, वेवास्ता र दुरूपयोग गर्न गराउन हुँदैन ।
ग)
राष्ट्रसेवक-कर्मचारीले सेवाग्राहीहरूबाट कुनै पनि किसिमको उपहार लिनु हुँदैन ।
घ)
विदेशी संस्था वा व्यक्तिसँग आफ्ना छोराछोरी एवं नातेदारका लागि छात्रवृत्ति माग्नु हुँदैन ।
ङ)
विदेशमा तालिममा जानका लागि व्यक्तिगत इच्छा, संकेत वा अनुरोधबाट दातालाई प्रभाव पार्ने र व्यक्तिगत स्वदेशी एवं वैदेशिक भ्रमणका लागि दातासँग दैनिक तथा भ्रमण खर्च आदि माग्नु हुँदैन ।
च) 
सरकारी वा सार्वजनिक सम्पत्ति, सवारीसाधन, इन्धन आदि अनधिकृत रूपमा कुनै पनि राजनीतिक दल वा राजनीतिक दलका भातृसंगठन वा त्यस्ता दल वा भातृसंगठनका कार्यक्रमका लागि प्रयोग गर्न वा गराउन दिन हुँदैन ।
छ) 
सार्वजनिक सम्पत्तिको संरक्षण र हिफाजत गर्न सदा तत्पर रहनुपर्नेछ ।
ज) 
आर्थिक अनुशासनमा आफू पनि रहनुपर्ने र मातहतका निकाय वा कर्मचारीहरूलाई पनि अनुशासनमा राख्ने व्यवस्था गर्नुपर्नेछ । 
११.
कार्यालयका सामान तथा सुविधाको दुरूपयोग गर्न नहुनेः
1) कार्यालयको प्रयोजनको लागि रहेका मेशिनरीयन्त्र, अन्य साधन तथा सुविधाहरू व्यक्तिगत प्रयोजन वा फाइदाको लागि प्रयोग गर्नु गराउनुहुँदैन ।
2) कार्यालय प्रयोजनको लागि रहेका मेशिनरीयन्त्र वा अन्य साधन सुविधाहरू अधिकार प्राप्त अधिकारीको लिखित आदेशविना कार्यालयबाट अन्यत्र लैजान वा अन्य व्यक्तिलाई प्रयोग गर्न दिनुहुँदैन । अधिकार प्राप्त अधिकारीले कार्यालय प्रयोजनको लागि त्यस्ता यन्त्र वा साधन सुविधा प्रयोग गर्न गराउन आलटाल गर्नुहुँदैन । 
3) पदीय हैसियतमा प्राप्त गरेका हक अधिकार, सुविधा वा सहुलियतको दुरूपयोग गर्नु हुँदैन ।
4) जिन्सी व्यवस्थापन, मर्मत सम्भार र लिलामका कार्यहरूमा विशेष ध्यान दिनुपर्नेछ ।
१२.
काम कारबाहीमा निष्पक्षता कायम गर्नेः
1) राष्ट्रसेवक-कर्मचारीले आफ्नो पदीय जिम्मेवारी कसैको अनुचित प्रभाव, प्रलोभन, दबाब, भनसुन वा कुनै आग्रहबाट प्रभावित नभई कसैप्रति कुनै पनि किसिमको पूर्वाग्रह वा द्वेष नराखी स्वतन्त्र र निष्पक्षताका साथ पूरा गर्नुपर्नेछ ।
2) कार्यालयको कामकारबाहीसँग सम्बन्धित व्यक्ति वा संस्थासँग कुनै लेनदेन व्यवहार गर्न वा आफ्नो पदीय कर्तव्यमा असर पर्ने गरी कुनै व्यक्ति वा संस्थाबाट कुनै किसिमको उपहार, दान, वा चन्दा स्वीकार गर्न तथा कुनै किसिमबाट जुनसुकै प्रयोजनको लागि चन्दा, दान वा सहयोग उठाउने काममा प्रत्यक्ष वा अप्रत्यक्ष रूपमा संलग्न हुनु हुँदैन ।
3) कार्यालय वा कार्यस्थलमा सेवाग्राहीलाई दिनुपर्ने सेवा निजीस्थल वा कार्यस्थलबाहिर गई दिने र सेवा शुल्क, दस्तुर, फी आदि लेनदेन गर्नु गराउनु हुँदैन ।
१३.
स्वार्थ रहेको विषयमा जानकारी गराउनेः
आफ्नो कार्यालयसँग सम्बन्धित कुनै कामका सम्बन्धमा कुनै व्यक्तिगत स्वार्थ रहेको भएमा त्यस्तो राष्ट्रसेवकले सो कुराको जानकारी आफूभन्दा माथिल्लो श्रेणीको अधिकृतलाई गराउनुपर्नेछ ।
१४.
परिचयपत्र र पोशाक लगाउनुपर्नेः
क)
राष्ट्रसेवकले कार्यालयमा रहँदा र कार्यक्षेत्रमा खटिई काम गर्दा गराउँदा आफ्नो परिचयपत्र सबैले देख्न सक्ने गरी लगाउनुपर्नेछ ।
ख) 
पोशाक तोकिएको भए सोहीबमोजिमको र नतोकिएको भए मर्यादित पोशाक लगाउनुपर्नेछ ।
ग)
कार्यालयको तर्फबाट प्रतिनिधित्व गर्दा वा राष्ट्रिय पर्व तथा औपचारिक कार्यक्रममा उपस्थित हुँदा तोकिएको पोशाक लगाउनुपर्नेछ ।
१५.
राजनीतिक तटस्थता कायम गर्नेः
क) 
राष्ट्रसेवक-कर्मचारी कुनै राजनीतिक पदाधिकारीको व्यक्तिगत, व्यावसायिक वा राजनीतिक इच्छालाई प्रवर्द्धन गर्ने क्रियाकलापमा संलग्न हुनुहुँदैन ।
ख)
कुनै राजनीतिक दल, तिनीहरूको भातृ संगठन वा कुनै दलको नेताको समर्थन वा विरोधमा कुनै विचार व्यक्त गर्न वा त्यसमा कसैलाई समर्थन वा विरोध गर्नका लागि प्रभाव पार्न हुँदैन ।
ग)
पदीय जिम्मेवारी पूरा गर्दा पूर्णरूपमा राजनीतिक तटस्थता कायम गर्नुपर्नेछ । कार्यसम्पादन तथा सेवा प्रवाहमा राजनीतिक प्रभाव पर्न नदिन सदा सजग रहनुपर्छ ।
१६.
सूचनासम्बन्धीः
1) कुनै पनि राष्ट्रसेवकले सूचनाको हकसम्बन्धी ऐनबमोजिम सरोकारवालालाई निर्धारित प्रक्रिया अवलम्बन गरी सूचना प्रवाह गर्नुगराउनु निजको कर्तव्य हुनेछ ।
2) प्रचलित कानुनबमोजिम गोप्य मानिने सूचना कुनै पनि रूपमा कसैलाई दिनुहुँदैन ।
3) आफ्नो पदीय हैसियत वा कार्यालयको कार्यसम्पादनको क्रममा वा अन्य प्रकारबाट कुनै सूचना वा जानकारी कसैलाई दिन वा आफ्नो वा आफ्नो परिवार वा अन्य कुनै व्यक्ति, दबाब एवं राजनीतिक समूहको फाइदाको लागि प्रयोग गर्न लगाउनुहुँदैन ।
4) कार्यालय प्रमुख, सूचनाअधिकारी वा प्रवक्तावाहेक अन्य कर्मचारी वा व्यक्तिले अधिकार प्राप्त नगरी कार्यालयको काम कारबाही वा सोसँग सम्बन्धित विषयमा कुनै पनि सञ्चारका साधनमार्फत् वक्तव्य दिन, अन्तर्वार्ता दिन वा नाम गोप्य राखेर वा नराखेर कुनै सूचना दिनहुँदैन । अधिकारप्राप्त गरी त्यस्तो सूचना वा वक्तव्य वा अन्तर्वार्ता दिंदा तथ्यमा सीमित रहेर दिनुपर्नेछ र त्यसमा आफ्नो व्यक्तिगत दृष्टिकोण वा विचार व्यक्त गर्न पाइने छैन ।
5) कार्यालयबाट सार्वजनिक रूपमा वा कार्यालयको कामको सिलसिलामा कसैलाई सूचना वा जानकारी दिनुपर्दा पूर्ण र यथार्थ सूचना वा जानकारी दिनुपर्नेछ ।
6) आफ्नो कर्तव्य पालनाको सिलसिलामा जानकारी हुन आएको कुनै सूचनाको प्रयोग त्यस्तो सूचना जुन प्रयोजनको लागि सिर्जना वा प्राप्त भएको हो सो वाहेक अन्य प्रयोजनमा प्रयोग गर्नुहुँदैन ।
7) कार्यालयको सूचना तथ्याङ्क सङ्कलन, प्रशोधन र प्रकाशन गर्दा पेसागत मर्यादा, इमान्दारिता र स्वच्छताका साथ निर्धारित कार्यविधि अनुशरण गरी कार्यसम्पादन गर्नुगराउनु पर्नेछ ।
१७.
पारदर्शिता कायम गर्नेः
1) राष्ट्रसेवक-कर्मचारीले आफ्नो कार्यालयबाट प्रदान गरिने सेवा सुविधा आपूर्ति गर्ने वा उपलब्ध गराउने सामग्री वा निर्माण कार्य सञ्चालन गर्ने भए सोको कारण र पुष्ट्याइं, सोसम्बन्धी तौरतरिका र त्यसको निर्णय प्रक्रिया तथा नतिजालाई पारदर्शी बनाउनुपर्नेछ ।
2) सार्वजनिक सेवा प्रदायक निकाय वा कुनै पनि कार्यालय प्रमुखले आफ्नो वार्षिक बजेट र सोको खर्च तथा उपलब्धि वार्षिक रूपमा सार्वजनिक गर्नुपर्नेछ ।
3) पारदर्शिताको सिलसिलामा कुनै तथ्याङ्क, सूचना र जानकारी दिंदा पर्याप्त तथा पूरा जानकारी दिनुपर्नेछ ।
१८.
पेसागत आचरण र व्यावसायिक मापदण्डः
1) राष्ट्रसेवक-कर्मचारीले आफ्नो कार्य जिम्मेवारीसँग सम्बन्धित नीति, कानुन र बजेटको जानकारी राख्नुपर्छ । यसैगरी प्रचलित कानुन, अदालतको निर्णय वा आदेश, संवैधानिक निकाय, नेपाल सरकार र आफ्नो विभागीय निर्णयको सदैव सम्मान र पालना गर्नुपर्दछ ।
2) आफ्नो पेसाको सम्मान गर्दै पेसालाई प्रतिष्ठापूर्ण र मर्यादित बनाउन सदैव प्रयत्नशील रहनुपर्दछ । 

3) आफ्नो पदीय कर्तव्य निर्वाह गर्दा कुनै अनुमतिपत्र लिनुपर्ने वा व्यावसायिक शर्त पूरा गर्नुपर्ने भए त्यस्तो अनुमतिपत्र लिनुपर्ने एवं व्यावसायिक शर्तहरू पालना गर्नुपर्नेछ ।
4) राष्ट्रसेवक-कर्मचारी आफ्नो कार्यसम्पादनका लागि आवश्यक पर्ने समयसापेक्ष पेसागत क्षमता विकासका लागि सदैव प्रयत्नशील रहनुपर्नेछ ।
5) आफ्नो पेसागत तथा प्राविधिक राय दिनुपर्ने राष्ट्रसेवकले निष्पक्षतासहितको  कानुनसम्मत रायसुझाव दिनुपर्नेछ ।
6) प्रचलित कानुनले अनुमति दिएको वाहेक निजामती कर्मचारी, सावर्जनिक संस्थानको कर्मचारी, शिक्षक, प्राध्यापक, चिकित्सकलगायत अनुमति लिनुपर्ने राष्ट्रसेवकले आफू एक्लै वा कुनै व्यक्ति समूहसँग मिलेर प्रत्यक्ष वा अप्रत्यक्ष रूपमा कुनै पनि व्यापार व्यवसाय गर्न हुँदैन । सार्वजनिक कार्यसम्पादन तथा सेवाप्रवाहको सिलसिलामा कुनै व्यापार व्यवसायको प्रत्यक्ष/अप्रत्यक्ष प्रचार प्रसार गर्नु गराउनुहुँदैन ।
7) प्रत्येक केन्द्रीय निकायले आफ्नो विषय क्षेत्रभित्रका प्राविधिक विशिष्टतालगायत कार्यप्रकृतिअनुरूप व्यावसायिक मापदण्ड स्वीकृत गरी सार्वजनिक गर्नुपर्नेछ ।
8) प्रकरण (छ) बमोजिम स्वीकृत मापदण्ड सम्बद्ध सबै क्षेत्रका राष्ट्रसेवक-कर्मचारी, चिकित्सक, शिक्षक, प्राध्यापक आदिले अनिवार्य रूपमा पालना गर्नुपर्नेछ ।
9) व्यावसायिक मापदण्डअन्तर्गतको ज्ञान, सीप, नैतिकता र कार्यदक्षता जस्ता पेसागत आधारमा कार्यसम्पादन नगर्ने राष्ट्रसेवक-कर्मचारीलाई सम्बन्धित सुपरीवेक्षकले प्रचलित कानुनअनुसार कारबाही गर्न प्रक्रिया अघि बढाउनुपर्नेछ । व्यावसायिक तथा प्राविधिक वेइमानीलाई सहने वा वास्ता नगर्ने सुपरीवेक्षकले त्यसबाट हुन गएको वा हुन सक्ने परिणामको जिम्मेवारी लिनुपर्नेछ ।
10) आफ्नो व्यावसायिक ज्ञान, सीप र कार्य विवरणभित्रको काम कर्तव्यलाई जानी वा नजानी अन्य कुनै व्यक्ति वा संस्थाबाट सार्वजनिक स्रोत उपयोग गरी गर्न गराउनुहुँदैन ।
१९.
गुनासो व्यवस्थापनः
1) आफ्नो कार्यालयबाट गरिने सेवाप्रवाहको सम्बन्धमा सेवाग्राहीहरूको गुनासोप्रति सधैँ संवेदनशील रहनुपर्नेछ र त्यस्ता गुनासाहरू सकेसम्म कम आउने गरी आफ्नो कार्यशैलीमा सुधार गर्नुपर्नेछ ।
2) आफू कार्यरत कार्यालयको काम कारबाहीको सम्बन्धमा कुनै व्यक्तिले लिन चाहेको जानकारी वा गुनासो वा दिएको कुनै निवेदनका सम्बन्धमा उपयुक्त जवाफ शिष्टताका साथ समयमै दिनुपर्नेछ । कार्यालय प्रमुख भई कार्यसम्पादन गर्ने राष्ट्रसेवकले त्यस्तो गुनासो तथा निवेदनका सम्बन्धमा समयमै सम्बोधन गर्ने व्यवस्था मिलाउनुपर्नेछ ।
3) प्रत्येक कार्यालय तथा सेवा प्रदायक एकाइ र संस्था प्रमुखले आफ्नो कार्यालयको कार्यसम्पादन सम्बन्धमा वर्षभरिमा प्राप्त गुनासोको व्यवस्थापन स्थितिसहितको वार्षिक प्रतिवेदन तयार गरी सार्वजनिक गर्नुका साथै आफ्नो केन्द्रीय निकायमा पठाउनपर्नेछ ।
२०.
जानकारी गराउनुपर्नेः
1) राष्ट्रसेवक-कर्मचारीले कसैले सरकारी वा सार्वजनिक सम्पत्तिमा कुनै किसिमको नोक्सान वा क्षति पुर्‍याउने कुनै काम गर्न लागेको वा गरेको जानकारी वा सूचना पाएमा सो सम्बन्धमा आफैले कारबाही गर्नुपर्नेमा त्यस्तो सम्पत्ति संरक्षणको लागि आफैले उपयुक्त व्यवस्था गर्नुपर्नेछ र सो विषय अन्य निकाय वा कार्यालयको कार्यक्षेत्रमा पर्ने भएमा त्यस्तो निकाय वा कार्यालय प्रमुख भई काम गर्ने व्यक्तिलाई तुरुन्त जानकारी पठाउनुपर्नेछ ।
2) कसैले कुनै गैरकानुनी वा आपराधिक कार्य गर्न लागेको, गरिरहेको वा गरेको जानकारी प्राप्त गरेमा सो विषयमा तुरुन्त सम्बन्धित निकायमा वा आफ्नो कार्यालय प्रमुखलाई जानकारी गराउनुपर्नेछ ।
२१.
आचरण विपरीतको कार्य गरेको नमानिनेः 
यस आचारसंहितामा अन्यत्र जुनसुकै कुरा लेखिएको भए तापनि देहायको कार्यहरूलाई यस आचारसंहिताविपरीतका कार्य मानिने छैन -

1) कार्यालय समयवाहेक कार्यालयको काम कारबाहीमा प्रतिकूल प्रभाव नपर्ने गरी आफूले विशेषज्ञता हासिल गरेको विषयमा लिखित वा मौखिक प्रवचन दिने तथा पूर्वस्वीकृति लिई अध्ययन, अध्यापन, अनुसन्धान तथा अन्य कार्य गर्ने ।
2) साहित्य, कला, संस्कृति, खेलकुद, ज्ञान, विज्ञान, प्रविधि र पेसागत एवं सामाजिक मञ्चहरूमा सहभागी हुने,

3) सरकारको नीति, उद्देश्य, कार्यक्रम, काम कारबाही एवं गोपनीयतामा प्रतिकूल असर नपर्ने खालका लेख र रचना प्रकाशन गर्ने,

4) सबैको लागि खुला गरिएको प्रतिस्पर्धामा सहभागी भई पुरस्कार, पदक, प्रमाणपत्र एवं सम्मान ग्रहण गर्ने,

5) आफूलाई अन्याय परेको विषयमा त्यस्तो काम कारबाहीको विरुद्ध कानुनबमोजिम अड्डा अदालतमा उपचार प्राप्त गर्नको लागि आवश्यक कारबाही चलाउने ।
२२.
कार्यप्रकृतिअनुसार आवश्यक थप आचारसंहिता बनाउनुपर्नेः
अ)
भिन्न कार्यप्रकृति भएका मन्त्रालय, निकाय, सङ्काय, वित्तीय संस्था, सार्वजनिक संस्थान र अन्तर्गतका निकायहरूका लागि सम्बन्धित केन्द्रीय निकायहरूले कार्यप्रकृतिअनुसार देहायका आवश्यक क्षेत्रगत आचारसंहिता तयार गरी लागू गर्नुगराउनु पर्नेछः
1) आफ्नो निकायको सामान्य आचारसंहिता,
2) कार्य विशिष्टता र पदीय विविधता (सेवा समूह, उपसमूह आदि) अनुरूपका आचारसंहिता,
3)   
सेवाग्राहीको लागि आवश्यक आचारसंहिता,
आ)
नेपाल सरकारबाट स्वीकृत अन्य आचारसंहिता कर्तव्य पालना तथा कार्यसम्पादनको सिलसिलामा सम्बन्धित भए सोकोसमेत अनिवार्य रूपले पालना गर्नु सबै राष्ट्रसेवकको कर्तव्य हुनेछ ।
२३.
सेवानिवृत्त राष्ट्रसेवकले पालना गर्नुपर्नेः 
1) यस आचारसंहितामा उल्लिखित पदीय आचरण, संस्थागत मर्यादा र हित, सूचनासम्बन्धी, जानकारी गराउनुपर्ने जस्ता व्यवस्थाहरू सेवानिवृत्त राष्ट्रसेवक-कर्मचारीले समेत पालना गर्नुपर्नेछ ।
2) सार्वजनिक सेवामा वहाल रहँदाका बखत कर्तव्य पालनाको सिलसिलामा जानकारी हुन आएको सार्वजनिक रूपमा प्रकाशन नभएको कुनै कुरा त्यस्तो सेवावाट अवकाश प्राप्त गरेपछि पनि कुनै तरिकाले प्रकट गर्न वा गराउन हुँदैन ।
२४.
अनुगमनसम्बन्धीः
प्रत्येक मन्त्रालय, सचिवालय, निकाय, आयोग, सङ्काय, वित्तीय संस्था वा अन्य सार्वजनिक केन्द्रीयस्तरका निकायले आफ्नो र मातहतका तथा समन्वय गर्नुपर्ने निकायका राष्ट्रसेवक-कर्मचारीहरूले यो संहिताबमोजिमको व्यवस्था पालना गरे वा नगरेको विषयमा नियमित अनुगमन गरी पालना नगर्नेलाई प्रचलित कानुनबमोजिम कारबाही गर्ने गराउने व्यवस्था मिलाउनु पर्नेछ ।


२५.
यो संहिता र बुँदा २२ बमोजिम स्वीकृत आचारसंहिताहरूको कार्यान्वयन गर्नु गराउनु सम्बन्धित सबै केन्द्रीय निकायका प्रमुखहरूको कर्तव्य हुनेछ ।
२६.
यो आचारसंहिता र बुँदा २२ बमोजिम स्वीकृत भई जारी गरिएका क्षेत्रगत आचारसंहिता पालना गर्नु प्रत्येक राष्ट्रसेवक-कर्मचारीको कर्तव्य हुनेछ । यी आचारसंहिता पालना नगरेको वा कर्तव्य पालना नगरेको तथ्य वा प्रमाण प्राप्त भएमा जुनसुकै समयमा पनि प्रचलित कानुनबमोजिम कारबाही हुनेछ ।

